
Murad Göyəbaxan – Qəlbim yaralı
Sinopsis

Murad anası ona hamilə olarkən aldığı müalicə nəticəsində sağ ayağında daimi qüsurla doğulur. Həkim ailəyə xəbərdarlıq etsə də, anası gördüyü yuxuya görə uşağını abort etmək istəmir. Bizim hekayəmiz Muradın 13 yaşı olanda başlayır. Onun Bülənt adlı bir qardaşı da var. Xalasının qızı Sənəm onlarla qalır. Sənəmin valideynləri Almaniyada fəhlə işləyir və qızlarını xalasının yanında qoyurlar. Anası Almaniyada vəfat etdikdən sonra o, daimi olaraq Muratın evində qalır. Muradı ayağındakı daimi axsaqlıq narahat edir. Çünki dostlarının arasına girə, onların oyunlarına daxil ola bilmir. Bu çatışmazlıq onu musiqiyə yaxınlaşdırır. Musiqi ilə daha çox məşğul olmaq onun dərslərində uğursuzluğa düçar olması ilə nəticələnir. Atası Həsən onu cəzalandırmaq üçün bayram günlərində dükanlarında işlədir. Murad dükanda işləməyə başlayır, lakin onların dükanı ilə üzbəüz açılan musiqi dükanı onun diqqətini cəlb edir. Sahibi Sərvətin Murada həm musiqi məsələsində böyük qardaşlıq etməsi, həm də ona ağıl qoyması onu daha çox musiqi dükanına bağlayır. Ora gedib gitara çalır və sahibi Sərvətlə söhbət edir. Bir gün dükanda 7 yaşlı qardaşı Bülənti Murada əmanət edirlər. Murad vaxtının çox hissəsini atasından gizlin, dükanla üzbəüz yerləşən musiqi dükanında keçirdiyinə görə o gün də belə edir. Ancaq nəzarətsiz qalan Bülənt yola çıxır və Muradın gözünün qabağında maşının altında qalaraq ölür. Bu müddətdən sonra o, ailəsinin ittihamlarına və öz vicdan əzabına məruz qalır və musiqidən küsür. Onu yenə xalası qızı Sənəm musiqiyə həvəsləndirir. Qardaşının ölümündən sonra musiqidən küsən Murad bu çətin prosesin öhdəsindən musiqi sayəsində gəlir. Bu prosesdə xalası qızı Sənəmlə daha da yaxınlaşır və yetkinlik yaşına çatanda bir-birlərinə aşiq olduqlarını anlayıb evlənirlər. O, ilk gənclik vaxtlarında çörəkpulunu musiqi ilə qazanmağa başlayır. Konservatoriyanı bitirəndən sonra o, barlarda oxuyaraq, müəllimlik etməklə çörəkpulu qazanmağa çalışır. Bu müddət ərzində bir övladı da olur. Bar müğənniliyi ona ciddi yerli şöhrət gətirir. Bu şöhrət onun üçün İstanbul macərasına yol açır. Onu dinləməyə gələn o dövrün ən böyük kaset şirkətinin sahibi ona kaset buraxmağı təklif edir. Lap əvvəldən xəyalı bu olan Murad təklifə görə İstanbula gedir. Kaset buraxılması müddətində də bir çox problem yaşayır, İstanbulda pulsuz vaxt keçirtməli olur və çoxsaylı çətinliklərin nəticəsində kaseti buraxır. Kasetin çox uğurlu olmasına baxmayaraq kaset şirkətilə bağlanan müqaviləyə əsasən satışdan pay almır. Daha sonra aldığı Kral TV Musiqi mükafatını onun karyerasını daha da böyüdür. Arvadı ilə uşağını Adanada qoyub gəlsə də, onlarla tez-tez telefonla danışır. Bu müddətdə konsert və əlavə işlərlə həyatını davam etdirir və kaset şirkəti ilə problemi 5-ci alboma qədər davam edir. Bu müddətdə kaset satışından heç pul qazana bilmir. Bununla belə, o, böyük bir ulduzluq səviyyəsinə çatır. Bundan sonra Səlma ilə tanış olur. Onların tanışlığı tez bir zamanda sevgiyə çevrilir. Səlma onun həm meneceri olub, ona yol göstərir, həm də həyat yoldaşını Adanada tərk edib gedən Muradın ikinci həyat yoldaşı olur. O, Adanadakı ailəsindən tamamilə üz döndərir və İstanbuldakı həyatına və problemlərinə qayıdır. Bu zamanda Adanada olan həyat yoldaşı Sənəm Muradın onu qəfil tərk etməsi səbəbindən ciddi problemlərlə üzləşməli olur. Hər nə qədər öz dövründə ulduzluq həddinə çatsa da, kaset satışından heç bir gəlir əldə edə bilmir və həmişə bununla bağlı mübarizə aparır. Uzun müddət ancaq konsertlərdən pul qazanır. O, həm şəxsi, həm də iş həyatındakı çətinliklər və mübarizələr səbəbindən 40 yaşında leykoz xəstəliyinə tutulur. 208 günlük müalicə müddətində o, ikinci həyat yoldaşının laqeydliyi və xəyanəti ilə üzləşir. İlk mərhələdə xərçəngdən xilas olsa da, bu xəyanət və həyatın ağırlığı onu ikinci dəfə xərçəngin məngənəsinə sürükləyir, ölümə doğru gedən son 3 ayda ilk həyat yoldaşı və oğlu yanında olsa da, 45 yaşında xərçəng xəstəliyinə məğlub olur. Özündən sonra çoxlu albomlar, yüzlərlə bəstə, milyonlarla pərəstişkarı qoyub gedir. Pərəstişkarları ona "Sevgi adamı" ləqəbini qoyurlar. 
